
Эсĕ, Филипп Петрович, тем каласан та мана пур пĕрех турра ĕнентерейместĕн. Çĕр çине çăлтăр катăкĕ ӳкнĕ теччĕр — ĕненетĕп, Марс çинчен мăйракаллă этем аннă теччĕр — пулма пултарĕ тетĕп. Эс пурнăçран юлса пынин сăлтавĕ вăл хаçат вуламаннинче, — хирĕçлет хĕрлĕ çӳçлĕ Иван мучи. Хăй хĕвел çутинчен хупланас тесе, куçĕ тĕлне ал тупанĕпе картлать. Йĕрсемпе касăлса пĕтнĕ пысăк пӳрнисем сисĕнмеллех чĕтренеççĕ. Мĕн тăвăн, çап-ха вут тукмаккине хĕрĕх çул хушши! Теприн пулсан, пӳрнисем чĕтреме мар, пĕверĕ те татăлса анмалла. Вăрман ĕçĕ çăмăл мар. Эй, ăçтан ĕнтĕ çирĕм-вăтăр çул каяллине паянхипе танлаштаратăн! Халь электропăчки те, тракторĕ те, лебедки те пур. Ĕлĕк вăл пĕтĕмпех ал вăйĕпе ĕçленĕ. Çавна пулах ĕнтĕ Иван Сергеевичăн аллисем халĕ те кĕпе çумалли тукмак пекех, хул мускулĕсем те тумтир витĕрех палăраççĕ. Пĕвĕ çӳллĕ, хул пуççийĕсем сарлака — пĕр аршăн та пулать пуль. Хура куç шăрçине хăмăр ункă кăшăлланă. Сайра сухалне яка хырнă. Шурă кĕпи те, тикĕтленĕ сăран атти те Иван Сергеевич тирпейлĕхе пăрахманни çинчен калаççĕ.

— Тăхта, тăхта… Вăй чактăр ак, эсĕ те ĕненме пуçлатăн. Камăн çĕр çинче пурăнас килмест? Этемĕн кăна мар, хурт-кăпшанкăн та. Библире мĕн каланă? — чăркăшма пуçлать Филипп Петрович. Анчах каласа пĕтĕреймест. Иван Сергеевич хирĕçлесе те хурать:

— Библипе эс тулăксăр лĕпĕртететĕн, храмотлă мар эс. Турă пулсан спутниксене те тахçанах çапса антармалла. Мана та хăйне хирĕç каланăшăн çакăнтах вĕлермелле.

— Тăхта акă, тем те курăн-ха… — парăнмасть Филипп Петрович та.

— Пеççемис эс, Хĕлĕп. Ак мĕн калап сана. Ханша юхтариччен ман пата радио ытларах пырса итле, вара…

— Кирлех мана унта ăйăр пек кĕçенекен майрасен сасси, — кӳренет Хĕлĕп мучи.

Вăл Иван Сергеевичран аслăрах. Кăвакарнă сайрарах хура сухалне кăкăр таранах ӳстерсе янă. Куç хупанкисем хутлам-хутламăн усăннă. Лаптак сăмси тăрринче виçĕ хура çӳç пĕрчи пур. Вăл вăтам пӳллĕ, самаях вăй питти те тĕреклĕ старик-ха. Çулла та, хĕлле те тĕплене кивĕ кăçатпа çӳрет. Ревматизм чирĕ канăç памасть иккен ăна, çавăнпа урисем ăшша юратаççĕ. Унăн аллисем çине пăхсан, кирек кам та вăл мĕнле ĕçпе пурăннине чухлама пултарать: кăмрăк тусанĕ ӳт хушăкĕсене çуса тасалмиех кĕрсе ларнă.

Филипп Петрович та, Иван Сергеевич евĕрлех, пенсионер. Вăтăр çул ытла кăмрăк тăвать. Ĕлĕк темиçе çул хушши чиркӳ старостинче тăнă-мĕн. Кам пĕлет, ун чухне ун сасси уçă та витĕмлĕ пулнă-тăр? Халь вăл çĕтнĕ, пыр тĕпĕнчен хăйăлтатса тухать. Чиркӳсене хупнă вăхăтра çаклатса юлнă пуп тумтирĕпе рясине тăхăнса, Филипп Петрович вăрçă вăхăтĕнче уй енчи ялсем тăрăх ачасем шыва кĕртсе çӳренĕ, теççĕ. Ĕлĕк илме хăнăхнă çăмăл тупăш кашкăра сурăх илĕртнĕ пекех илĕртнĕ пулас çав. Çынсем палласа илмен пулсан, паян кунччен ăçта çитсе тухнă пулĕччĕ-ши вăл? Анчах Явăш ялĕнче ăна хĕрарăмсем ĕмĕрлĕхех асăнтарнă, тет. Тумтирне те туртса илнĕ, пит-куçне чăрмаланипе те çырлахман. Хĕл кунĕнчех вăкăра шыва кĕртнĕ, тет. Ӳпке шыççи лекнипе кăшт çеç вилсе кайман пуп-самозванец урисем ревматизмпа пăсăлса юлнă. Çавăнтанпа вара вăл вăрманта пурăнать, кăмрăк тăвать.

Час-час сиксе тухакан тавлашура Иван Сергеевич ăна пĕрмай «çак ĕçпе» тĕртсе илет. Филипп Петрович вара ун хыççăн виçĕ кун хушши сăмах чĕнмесĕр çӳрет, «тăшманне» куç хӳрипе çеç сăнать. Е тата пĕшкĕнсе, тем шыранăн туса, куç айĕн тинкерет.

Акă, каска çинче ларакан стариксем шăпланчĕç. Вăрăм тунасем нăйласа вĕçни çеç илтĕнет. Ешерекен курăксемпе çăка çулçисем таврана пыл шăрши сараççĕ. Çил çук. Пĕр пĕлĕтсĕр уяр çанталăк паян.

Сасартăк танкăлтак сасси янраса каять. Филипп Петрович васкасах ура çине сиксе тăрать.

— Каллех тарса килчĕ. Путсĕр качакалла, çиме те пĕлмест. Ну, ăçта сикетĕн? — утать вăл лашана хирĕç.

Иван Сергеевич та çĕкленет…

Стариксем пурăнакан поселок тăватă çул каялла çеç пысăкчĕ. Çурчĕсем барак майлăччĕ — вăрăмччĕ. Вĕсенче грузчиксем, механиксемпе техниксем кил-йышĕсемпех пурăнатчĕç. Поселок варринче хĕрлĕ кĕтес, лавккапа, столовăй пурччĕ. Вăрман чакнă май кĕçех кунта йывăç касма чарчĕç, урăх çĕре куçарчĕç. Çурт-йĕрĕсене районти тĕрлĕ учрежденисене, колхозсене сута-сута ячĕç. Халĕ кунта пĕтĕмпе те тăватă çурт кăна: вĕсенчен иккĕшĕнче никам та пурăнмасть.

Иван Сергеевичпа Филипп Петрович хваттерĕсем пĕр çуртрах. Кунта ĕлĕк общежити пулнă, варринчен ăна пĕренепех пӳлнĕ. Икĕ пуçĕнче икĕ алăк. Чӳречисем тепĕр пекех; сарлака та пысăк. Тултан пăхма вăл илемлех те мар — нимĕнле эреш те çук. Пӳрт хыçĕнчи пахчана шĕтернек карта тытса çавăрнă. Унăн юписем çинче хăвăл çăкаран тунă пылпа сĕт чĕресĕсем çакăнса тăнине курма пулать. Выльăх витисемпе лаçсене, йывăç çитмен евĕр, чусран е хăма татăкĕсенчен çеç çапса тунă, çине курăс хуппи витнĕ.

Ку поселока çынсем Камчатка е Машавăш теççĕ. Чăн-чăн ячĕпе каласан пĕлсех те каймаççĕ ăна. Кунтан ял Советне çитме вун сакăр çухрăм, çывăхри яла тухма вун икĕ çухрăм пулать. Машинăпа унта пыма май çук, пĕртен-пĕр транспорт вăл — лаша. Пĕр сăмахпа каласан, çут тĕнчепе çыхăну тытма кунтан çăмăлах мар. Çавăнпа Камчатка ят панă та.

Машавăш тесе шыв ячĕпе калаççĕ. Вăл тăрна куçĕ пек тăрă, сивĕ. Кĕскен каласан — Сăр юппи.

Кашни çулах пĕрер эрнелĕхе килетĕп эпĕ çак поселока. Ĕç хăвалать мана: шыв юхăмне, вăл хутшăннипе чакнине, юр-çумăр мĕн хулăнăш ӳкнине сăнатăп. Сахал-и чăрмавĕ çутçанталăк ĕçĕпе çыхăннă çыннăн! Тата… хăнăхса çитнĕ çынсен пурнăçĕ те мĕншĕн кăсăклă ан пултăр?

Çуркунне çиттĕр кăна, Иван Сергеевич вăрмана кĕреçе йăтса та тухать. Çуркунне çеç-и! Тĕлĕнмелле унран, йывăçсене папка кăларсан çеç мар, çулçисем сарăлсан та куçара-куçара лартать. Кăкласа кăларнă йывăç тымарĕ вара тăпри-мĕнĕпе сĕтел пысăкăш пулать. Чĕтрекен аллисемпе вăл çав каптăма йăтса çитерет те малтанах чавса хунă шăтăка вырнаçтарать. Тĕпне тислĕк хурать, пырне эрне хушши шăварса тăрать. Мĕн тетĕр эсир, чĕрĕлет вĕт! Çуркунне лартнă йывăçа кĕркунне лартнинчен уйăрса та илейместĕн. Çапла рет хыççăн рет… Кĕркунне, йывăç вăррисем тăкăниччен пушă уçланкăсене кĕреçепе алта-алта тухать. Унта вăрăсем ӳкеççĕ те пĕчĕк вĕренесем, çăкасем шăтса тухаççĕ. Юман йĕкелĕсене хăех çĕр ăшне чиксе хăварать. Ĕлĕк самаях пысăк вырăн йышăннă поселока халь йĕри-таврах çамрăк вăрман хĕссе пырать.

Пĕррехинче, çĕр чавалакан Иван Сергеевич патне Филипп Петрович пырса тăрать.

— Йăван, ăсран тайăла пуçларăн, — сăмах хушать вăл, йывăç тымарĕсемпе тулнă çĕре чавалакан кӳршине чылайччен пăхса тăнă хыççăн. — Вăрмана пĕтертĕн-пĕтертĕн те, халь çылăхне чакарас тенĕ пек лартатăн.

— Ĕлĕкех каснă пеккине лартса пымалла пулнă… Çавна чухлайман. Ăс çитмен, ку тĕрĕс… Çылăх пирки эс, Хĕлĕп, ытлашши ан шарла… Эс халĕ те вăрмана шĕкĕ пекех çиетĕн.

— Вăрман такам ĕмĕрне те çитет, — пат татса хурать Филипп Петрович. — Такама та çитет. Çутçанталăка этем туман, турă тунă, — тенĕ библире, — этеме унпа уçă курма хушнă. Йывăç хăрса кайса ӳкнĕ пулсан, ма ăна çĕртмелле?

— Апла турă çутçанталăка пĕтерме хушнă? Ак мĕн калап сана: пĕлсе калаçмастăн эс… — кĕреçипе каллех çĕре чавма пуçлать Иван Сергеевич. — Юлнă эс пурнăçран… Юлнă…

Çапла калаçа-калаçах тавлашса каяççĕ вĕсем, хирĕçеççĕ, анчах пур пĕр пĕр-пĕринсĕр пурăнаймаççĕ. Тем туртать вĕсене, тем пĕтĕçтерет? Тен, çын сахаллипе çуралакан кичемлĕх, тен, кӳршĕллĕ пулни?

Йывăçсемпе ĕç пĕтерсен, Краснов пӳрте радио итлеме кĕрет. «Рекорд» приемникĕ ун тахçанхискерех, курупкин сăрри те тĕллĕн-тĕллĕн хăйпăнса ӳкнĕ. Çапах та мучишĕн вăл чи хакли. Батарейисем пĕтессинчен вара яланах сехри хăпать, ĕçлеме пăрахмалли вăхăт çитиччен виçĕ уйăх маларах Мускавран Союзпосылторг урлă çырăнса илет вăл вĕсене. Итленĕ чух пурин çинчен те манса каять, ним тапранмасăр итлет. Музыкăпа еплерех киленет тата? Эп Йăван мучи юрланине халиччен илтмен, анчах вăл мана питех те аван юрлассăн туйăнать. Кашни кĕввех вăл хăвăрт аса илсе юлать, кайран ăна шăхăркаласа çӳрет те ĕмĕрлĕхех асра хăварать. Радио итлесе пĕтерсен, Иван Сергеевич килти ĕçсемпе аппаланма пуçлать: валашка алтать, утарне кайса пăхать… Хуçалăх тени хуçана та ахаль лартмасть çав!

Филипп Петрович вара йăлтах хăйне майлă çын. Кăштах хутла та пĕлкелет. Çапах та вуланă-ши вăл хăй ĕмĕрĕнче пĕр хаçат та пулин? Çук пуль. Ун вырăнне вăл библи вулать. Кăмрăклă аллипе ун страницисене вăл йăлтах вараласа пĕтернĕ, хуплашки çийĕнсе пĕтнĕ. Шалта ӳкерчĕксем те пулнă унăн, анчах хуçи, вĕсене кĕнекерĕн тăпăлтарса илсе стенасем çине çапнă. Ун пӳртĕнче ку ӳкерчĕксем çеç мар, тĕпелте, вут-кăвартан сыхланма чĕнекен плакатсем хушшинче, Лев Николаевич Толстойăн чылаях пысăк портречĕ те çакăнса тăрать. Мана чи малтанах вырăссен аслă писателĕн портречĕ кăсăклантарчĕ: тен, хуçи ăна юратса вулать? Çапах та Хĕлĕп мучирен шахвăртса ку кам пулнине ыйтсан, вăл мана:

— Вăл-и? Çветтуй Кавĕрле вăл. Пĕлместĕр эсир, хальхи çамрăксем, нимĕн те. Библире ун çинчен питĕ аван çырнă, — тесе хучĕ.

Эпĕ Филипп Петровича кӳрентерме шутламарăм, ӳкерчĕкĕ айĕнче нимĕнле çыру таврашĕ те çукчĕ. Хам ăшра çеç эпĕ: библири çветтуйсем мар, çĕр çинчи Толстой пек «çветтуйсем» ытларах пулинччĕ çынсен килĕсенче, тесе шухăшларăм.

— Çăва тухсанах Филипп Петрович çырма хĕррине алтнă шăтăкра тĕтĕм кăларма тытăнать. Хĕл каçиччен хатĕрленĕ вуттине шаршанлать те, тăпрапа витсе, чĕртсе ярать. Çунать вара сывлăш сахал илекен вутă. Унăн йăсăрланса тăракан тĕтĕмĕпе пĕтĕм вăрмана кăвак тĕс çапать. Вутти лайăх чĕрĕлсе çитсенех анине хупса хурать.

Ĕçĕ ăнăçлă пынипе савăннă Филипп Петрович васкасах пӳртне кĕрсе каять. Виçĕ кун хушши çĕр улми, çăнăх, çисе яраймасăр хытса кăвакарнă çăкăр татăкĕсем ярса йӳçĕтнĕ пăракана витрисемпе йăтса лаççа утать. Сăмакун хуранĕ пысăк. Ăна чăвашсем сăра хуранĕ теççĕ. Пĕлместĕп, вĕçерĕннĕ-ши вăл хăçан та пулин тĕтĕм хăрăмĕпе витĕннĕ кашта çинчен? Çук пуль. Хуранне ывăс хурса чустана шăтăк-çурăкĕсене саплать, пăрăхлă валашкана вырнаçтарать. Кĕçех лаç та тĕтĕм кăларма пуçлать…

Хуçин уявĕ вăрман çулĕсем типсе çитсен тапранать. Унăн кăмрăкне илес текенсем нумай, ăсталăхĕ çинчен тавранах ят сарăлнă. Çавăнпа икĕ-виçĕ кун хушши ун патне автомашинăсем килсе тăраççĕ. Илнĕ укçине вăл хăй тĕллĕн мăкăртатса, машина çывăхĕнчи çынсене куç хӳрипе пăхса шутлать. Кĕçех каялла туртса илсе кайĕç тейĕн çав!

Кăмрăк туянма килнисене вăл хăнана чĕнет. Сĕтелĕ çине хĕл каçиччен тăвар каснипе сарăхнă сысна сали, симĕс çеçкеллĕ сухан тăпăлтарса хурать, чашăкпа чĕр çăмартасем пырса лартать. Кĕленчери сăмакунĕ çумăр хыççăнхи вăрман ланкашкинчи шыв евĕрлĕрех, сарă. Тĕпне те пăрăх тутăхĕ, те çунăкĕ ларнă. Хăнисем, ват çынна кӳрентерес мар тесе пулас, пăртак сыпкаласа параççĕ те, машин кĕрлени çеç илтĕнсе юлать. Савăннă Филипп Петрович хăй ĕçет, тайкаланса тула тухса кĕрет, тепрер сехетрен хăйăлти сасăпа юрлани стена витĕрех хăлхана пырса кĕрет:



Шăпăр кăна шăпăр çумăр çăвать,

Тӳрем кăна çĕре кӳл тăвать.

Ар пуçсенче сывлăх пулсассăн

Тĕнче мулне пуç тупать…



— Кӳпсе лартнă хайхи каллех, — вăрçать Иван Сергеевичăн арăмĕ. — Ĕнине хăй сăваймасть пуль, манăн сума лекет. Лаши те таçта… Çав ĕнтĕ вăл пĕччен çыннăн!..

Лаши тенĕрен, вăл хăла, хушка пуçлă, малти урисен пакăлчакĕ шурă, сарлака çурăмлă, усăк купарчаллă, кĕскен каласан, хуçи пекех ватăскер. Çапах ӳтне пăрахмасть-ха. Вăрманти пăвансем хушшинче пурăнни хăй йĕрне хăварнă курăнать: вăл пуçне сулласа, малти урисене çӳле çĕклесе пусать. Уттине курсан, ку лашана пĕр-пĕр циркра е кавалери эскадронĕнче ятарласах утма вĕрентнĕ темелле. Эп вăл чупнине нихăçан та курман. Хуçи те ăна хăваласах каймасть пулас, çавăнпа ĕнтĕ çак хисеплĕ выльăх пушă мĕнне йăлтах маннă. Машавăшри çынсен вăл пĕртен пĕр шанчăкĕ. Иван Сергеевичăн ял Советне-и, почтăна каймалла-и — ăна тытса кӳлет, вутă та, утă та унпах турттараççĕ. Ячĕпе çеç вăл Филипп Петровичăн шутланать, пăхма пурте хавас; апат юлашкине те, çăкăр татăкĕсене те ăнах çитереççĕ.

Ирхине, Филипп Петрович выльăхсем патне тухсан, ăна Иван Сергеевич кĕтсе илет.

— Ĕçрĕн апла? — ыйтать вăл, тӳррĕн пăхса.

— Ĕçрĕм, — хуравлать кӳрши, куçне пытарса. — Эп сан пек тимĕр пăрçа мар.

— Çапла, çапла, — лĕхлетсе кулать Иван Сергеевич. — Эс коньяк ĕçетĕн те… хакла ларать. Мĕн тăван укçупа? Хуть перекет кассине кайса хур. Ачусене ярса пар. Пире, вăрман тăманисене, нимĕн тума та кирлĕ мар вăл. Вĕсем хуть костюм илеççĕ-и — ыр ятпа асăнĕç, телевизор та кирлĕ вĕсене, театра та каяс тейĕç.

— Вĕсем мансăр та халь… Пĕрин упăшки пухкалтер, ывăлĕ нехтă кăларать. Этем пулнă, çемьеллĕ, ача-пăчаллă, — тавăрать Хĕлĕп мучи, пăрăнса утса.

Унăн арăмĕ вилни пилĕк çул ытлă ĕнтĕ. Ачисем саланни те тахçанах. Темшĕн-çке пит çырсах каймаççĕ ашшĕ патне. Иван Сергеевич каланă тăрăх, ачисене вăл хыт алпа тытса ӳстернĕ пулать.

III


Ирĕлекен юр айĕнчен тухакан йывăç хупписенчен пĕтĕм таврана ырă шăршă сарăлнă. Уйсенче юр хăш-пĕр çĕрте çеç юлнă, кунта вара хура çĕр тухнă вырăнсем сайра. Çул та чиперех, пирчекленсе хытнă кăна. Икĕ айккипе ирĕлсе пыракан юр чаштăртатсах пусăрăнать, сахăрланса йăмшăхланать.

Эпĕ поселокалла утатăп. Çурăм хыçĕнчи кутамккапа тĕрлĕ инструментсем тултарнă чăматан чылаях йывăр пулин те, аптрамастăп-ха, пĕр шухăш çеç канăç памасть: мĕнле пурăнаççĕ-ши палланă çынсем?

Поселок çурчĕсем мана кичеммĕн те тунсăхлăн кĕтсе илнĕн туйăнчĕç. Кунта юр кайса пĕтмен-ха, çул çинчи лакăмсенче çеç шыв кӳлленчĕкĕсем курăнкалаççĕ; çӳп-çапсемпе турпассем юр айĕнчен хуралса тухнă.

Хĕвел çинче хĕртĕнсе ларакан Филипп Петрович мана асăрхасанах çĕкленчĕ, куç хӳрипе вăрттăнтарах пăхса илсе ал пачĕ, унтан калаçма пуçларĕ:

— Ой, ывăлăм, улшăну пит нумай, сана пĕр сехетрех каласа пĕтерес çук. Иван Сергеевич, ав, ăсран тайăлать пулас… Ватăлчĕ старик. Кур-ха, — тĕллерĕ вăл аллипе уйрăм ларакан икĕ пӳрт çине. — Эпĕ çаврăнса пăхрăм. Çуртсем патне ура йĕрри те пыман. Алăкĕсене, чӳречисене чус татăкĕсемпе хĕреслесе çапса лартнă.

— Ăçта кайрĕç? — ыйтрăм эпĕ, Хĕлĕп мучи çине тинкеререх пăхса. Вăл кăçачĕ çине пысăк калуш тăхăнтартнă иккен, сарă кĕрĕк пиншакне аялти тӳмипе çеç тӳмеленĕ, мулкач тирĕнчен çĕлетнĕ пысăк çĕлĕкне çамки çинех антарса лартнă.

— Иван Сергеевич ĕçĕ. Те çынсем тăвăрла пуçларĕç ăна, ялан кунтан хăвалать. Мĕн тăватăр, тет, вăй питти çынсем вăрманта, мĕн упа пек пурăнатăр? Кайăр, тет, Çĕпĕре. Çичĕ çуллăх та, çичĕ çуллăх çеç çăварĕнче. Вăт, кайрĕç.

— Çĕпĕрех-и?

— Унтах мар та. Шупашкар патĕнче çĕнĕ хула пулать тет-и? Çанта карĕç.

— Хăй килтех-и?

— Çук, колхоза йăрккама пуçларĕ. Паян ирех унта тухса карĕ.

— Çаплах тавлашатăр-и ĕнтĕ?

— Эй, çаплах. Уна мĕн, антихриса. Вăйĕ упанни пек те. Чаксан ак, — каласа пĕтереймерĕ хăй шухăшне Филипп Петрович. Çенĕке Иван Сергеевич арăмĕ тухрĕ, мана ăшшăн пырса алă пачĕ те кӳршипе урăх калаçтармасăрах пӳрте илсе кĕрсе кайрĕ.

— Мĕншĕн час килмерĕр? Аннӳ сывах-и? Хулара мĕнле улшăнусем пур? — тĕпчерĕ Укахви инке çине-çинех. Пӳртĕнче эп нимĕнле улшăну та курмарăм: çав-çавах кăвак йăрăмлă шурă çи виттипе витнĕ сĕтел, пукансем, икĕ кравать, чӳрече умĕнче чӳлмекпе лартнă чечексем. Кĕтесри пĕчĕк сĕтел çинчи приемник те çавах, мана пурăнма ятарласа тунă пӳлĕм те малтанхи пекех.

Иван Сергеевич кăнтăрла иртни тăватă сехетсенче çеç çитрĕ. Вăл Филипп Петровичăн шина туртман хуплă çунине кӳлнĕ. Йăлтах тăкма хатĕрленнĕ, хĕл каçиччен ӳт чакарнă лаша çаплах урисене çӳле çĕклесе пусать-ха, хушка çамки аякранах палăрать.

Эпир Йăван мучие кĕтсе илме тухрăмăр. Анчах вăл пире тĕлĕнтерсех пăрахрĕ. Пире курсанах ухмаха тухнă пек кăшкăрашма пуçларĕ:

— Спутник! Гагарин! Сывах! Сывах! Анса ларнă, чĕрех! — тесе ман пата ыткăнса пычĕ те тĕреклĕ аллисемпе ыталаса илчĕ. Ун сассине илтсе пулас, Филипп Петрович та сиксе тухрĕ. Иван Сергеевич вара тӳрех ăна тапăнчĕ:

— Хĕлĕп! Пĕлетĕн-и мĕн?! Юрий Гагарин виç çĕр çухрăм çӳллĕшĕнче çĕр тавра вĕçсе çаврăннă. Ăнлантăн-и? Вăт сана турă! Юмах вăл сан, юмах! Лĕпĕртететĕн çав библипе! Нимĕнле турă та хăваласа çитес çук ăна! Çеккунтра вун икĕ çухрăм вĕçет вăл. Пырса калаç унпа. Çапла, Хĕлĕп.

Кӳреннĕ кӳрши каяллах кĕрсе кайрĕ.

Эпĕ, вырăнтан ирех тухнăскер, малтан нимĕн те ăнланмарăм пулсан, халь кашни минутранах паракан хыпарсем мана пулса иртнĕ ĕçсемпе йăлтах паллаштарчĕç. Тĕнчере пĕрремĕш этем уçлăхра! Вăл — совет çынни! Вăл — коммунист! Курăр, ăмсанăр!

Йăван мучи те вырăнта лараймарĕ, кӳрши патне каçса, Гагарин çинчен каласа пачĕ…

Каçхине, пылпа чей ĕçнĕ хыççăн, Иван Сергеевич мана çыру çырма лартрĕ.

— Çыр, — чернил кĕленчи пырса лартрĕ вăл ман ума. — Çапла çыр: Юркка Лексейчă! Эсĕ мана, ватă пенсионера, чĕререн савăнтартăн. Ну, мĕнле калас? — Пĕр хушă аптраса тăчĕ вăл. — Ман чĕрене ху ракетупа çунат хушрăн. Вĕçме май пулсан эпĕ те санпа пыма заявлени пама пулăттăм. Çаплах çыр. Эпир карчăкпа, тăхта, то ишь Аграфена Федоровнăпа иксĕмĕрех пурăнатпăр. Эпĕ — пенсионер. Хĕрĕх çул, хушши вăрман касрăм. Халь… тăхта… Халь эпир виçĕ çул ниçта та ĕçлемен хыççăн вăрмантан «Майăн 1-мĕшĕ» колхоза куçса каятпăр. Эп хурала вырнаçатăп, Аграфена Федоровна — ача яслинче ĕçлеме пуçлать. Сана… Сана тата… Тăхта, арăмĕ мĕн ятлăччĕ? — хĕрӳлленме тытăнчĕ мучи.

— Валя, — аса илтертĕм эпĕ.

— Сире Вальăпа иксĕре хăнана чĕнетпĕр.

Иван Сергеевичăн пухăнса çитнĕ шухăшĕ пĕтрĕ пулас, вăл пукан çинчен тăрса каллĕ-маллĕ утма пуçларĕ. Арăмĕ, чăрмантарасран хăраса, ним чĕнмесĕр кăмака умĕнче ларчĕ.

— Çыр, — тем аса илчĕ каллех Иван Сергеевич. — Çапла çыр. Эпĕ поселок пулнă вырăна çичĕ гектар çине пин çурă кăк ытла йывăç лартса вăрман турăм. Халь çеç шăтса тухаканнисен е пĕчĕк йывăçсен шучĕ те çук. Чаплă вăрман пулать. Çав вăрмана, Юркка, сан ятпа паратпăр.

— Ма çырмастăн? — ыйтрĕ вăл тепĕртакран.

— Вĕçлерĕм.

— Вĕçлерĕн эппин! — йĕкĕлтесе илчĕ мучи. — Ытла хăвăрт-çке?

Паллах, эп вăл мĕн каланине пурне те çырмарăм, анчах ватă çынсен хумханăвне пытарма пултараймарăм.

Çур çĕрчченех эпир радио итлерĕмĕр. Ывăннă пулин те ыйхă килмерĕ манăн. Эпĕ çур çĕр иртсен çывăрма выртрăм, анчах мучи çаплах сĕтел умĕнче тем пирки шухăша кайса ларчĕ…

…Колхозран янă лавсем ирхине ирех çитрĕç. Иван Сергеевича килти кăпăр-капăрсене, хăйĕн вырăн таврашĕсене, тумтирсемпе платник хатĕрĕсене тиеме пулăшрăм. Виçĕ лавпа килнĕ виçĕ çамрăк каччă пĕр вĕçĕм куççульне шăлакан Аграфена Федоровнăна лăплантарчĕç.

— Иван Сергеевич тĕрĕс турĕ. Çитет сире упалла пурăнса. Пирĕн те вăрманĕ çывăхрах. Тунсăхласан тухса кĕрĕр.

— Эсир ăна ачасем çинчен, ачасем çинчен калăр, — каччăсен хăлхинчен пырса пăшăлтатрĕ Иван Сергеевич.

— Сире кичем пулмасть. Ясли пур. Ачисем чарусăртарах ĕнтĕ.

Ачасем тенине илтсенех, чăнах та, кил хуçи хĕрарăмĕн куççулĕ типрĕ.

— Эп вĕсене пăхаймастăп пуль… Миçен вĕсем?

— Утмăл ытла.

— Ай, турух! Вара пĕчченех пăхмалла-и?

— Çук, иккĕн.

Кăнтăрла çитиччен лавсем çула хатĕр пулчĕç. Иван Сергеевич халь пуçĕпех куçса каймарĕ-ха, арăмне юлашки кăтартусем пачĕ.

— Тата икĕ эрнерен вĕллесене кăлар. Вăйсăр çемьесене эпĕ пурăпа хĕрес туртса паллă тунă. Сахăр пар… Ĕни-сурăххисене лайăх пăх. Хăнана, — ман енне кăтартрĕ вăл, — пыл ытларах çитер… Кур-ха, епле шурса кайнă вăл?

Кил хуçи лăпкăн курăнма тăрăшрĕ, анчах чĕтресе тухакан сасси, хăй сисмесĕрех юхса анакан куççуль тумламĕсем ăна çак вырăна пăрахса кайма йывăрри çинчен каларĕç.

— Мĕн çитмесĕр куçса каян? Кала-ха? Выртан каска мăкланать, çӳрен каска якалать, — сасартăк сăмах хушрĕ крыльца çине тухса тăнă Филипп Петрович.

Иван Сергеевич хуйхи-суйхи самантранах таçта кайса çухалнăн туйăнчĕ, вăл ун патне утса пычĕ.

— Хĕлĕп, Хĕлĕп, кала-ха, камшăн пурăнатăн? Хăвшăн çеç. Эп ун пек пултараймастăп. Çынсем патнех тухас килет. Мĕн шутлатăн? Пăрах куç хӳрипе пăхма. Сан пирки те калаçрăм. Йышăнаççĕ. Вĕсен ферма патĕнче çурăлман йывăç вут сыпписем нумай. Ĕçле, туса пар кăмрăк колхоза.

— Çук… Эп кунтан каймастăп, — хуравларĕ Филипп Петрович, анчах унăн сасси турă пирки тавлашнă чухнехи пек çирĕп мар, иккĕленчĕклĕ тухрĕ.

— Хăв çине çĕр сирпĕтех эппин тӳрккес вăкăрла. Шухăшла çуллаччен, лайăхрах шухăшла.

Эпир Иван Сергеевичпа сыв пуллашрăмăр. Фуфайка, çĕлĕк тата пысăк атă, тăхăннăскер, сĕлкĕшленнĕ çулпа пыракан лавсем хыçĕнчен вăраххăн утрĕ вăл. Эпир Аграфена Федоровнăпа иксĕмĕр пӳрте кĕрсенех пирĕн чӳрече умĕнчен Филипп Петрович утса иртрĕ. Вăл, çул çине тухса тăрса, лавсем хыçĕнчен чылайччен пăхрĕ.

Йывăçсем хушшипе пыракан Иван Сергеевичăн сарлака кĕлетки пĕр çухалать, пĕр курăнать. Хăнăхнă вырăнтан уйрăлса кайма çăмăлах мар пулас: темиçе хутчен те вăл каялла çаврăна-çаврăна пăхрĕ. Акă, лавсем те, кил хуçи те курăнми пулчĕç. Кӳрши çеç питех те хаклă, питех те кирлĕ япала çухатнăн çул çинче ним хускалмасăр тăрать. Йӳле янă пиншакне çил силлени те, хăй сĕлкĕш çинче тĕпленĕ кăçатăпах тăнине те туймарĕ пулмалла вăл.

Эп ăна чăрмантарма шутламарăм, ĕç хатĕрĕсене йăтса, Машавăш шывĕ хĕрринелле утрăм. Çын хăй пурнăçĕ çинчен пĕччен, никам чăрмантармасăр шухăшланинчен пахи çук. Каç пуласпа хваттере çитсен, мана хирĕç Аграфена Федоровна мăкăртатса тухрĕ.

— Каллех ĕçкĕ. Каллех ĕнине ман сума тивет ĕнтĕ. Эккей, вăхăт-вăхăт мĕн пулать çынна?

— Кунтах юлать пуль ĕнтĕ вăл. Каймасть пуль.

— Вăл-и? Юлать мар-и? Ман Йăвансăр пурнаймасть вăл. Пĕрмай тавлашаççĕ, пĕрмай хирĕçеççĕ, анчах пĕр-пĕринсĕр пурăнаймаççĕ.

Эпĕ пӳрте кĕтĕм. Юнашар пӳлĕмре çын утнипе урай чĕриклетни тата темскер мăкăртатса калаçни илтĕнет. Кĕçех Хĕлĕп мучи хăйăлти сассипе юрласа ячĕ:



Шăпăр кăна шăпăр çумăр çăвать,

Тӳрем кăна çĕре кӳл тăвать…



Ăна вăл вĕçлеймерĕ. Хăлхана ĕсĕкленĕ сасă пырса кĕчĕ. Ватăлса чунĕ хытнă çын çемçелнине эп хам пурнăçра пĕрремĕш хут куртăм. Мана çын хуйхи-суйхине, унăн пурнăçĕн вăрттăнлăхне пĕлме тăрăшнăшăн аван мар пек туйăнчĕ. Эпĕ уçă сывлăша тухрăм.

Çурхи вăрман çине ĕнтрĕк анать. Шăп. Çил те, кайăк сасси те çук. Витере кавлесе тăракан ĕнесем ĕнĕрни, ирĕлекен юр чаштăртатса пусăрăнни çеç илтĕнет.

Çак шăплăха тăнланă май эпĕ шухăша кайрăм. Мана тăван çĕршывăн улăпла утăмĕ, унăн мухтавлă пурнăçĕ вăрманта упа пек пурăннă ватă çынсене те хускатни темĕнле асамлă та каласа пĕтермен кăсăклă юмах пек туйăнчĕ.

  